
«Хутса яр мунча, тӑванӑм…» 

 

Хутса яр мунча, тӑванӑм! 

Тахҫанах мунча кӗмен эп – 

Урлӑ-пирлӗ, эрлӗ-тертлӗ 

Ҫӗр тавра ҫӗтсе ҫӳретӗп. 

Ҫын сӑмахӗллӗ тусанӑм 

Мунчара тасалӗ тетӗп... 

 

Сиплесем мана, тӑванӑм! 

 

Чӗртсе яр мунча, тӑванӑм! 

Эп шывне йӑтма ӳркенмӗп, 

Вуттине те татса кӗрӗп, 

Ҫыхӑп милӗкне йӗркеллӗ. 

Яшлӑхран килен суранӑм 

Сип вӗрилӗхсӗр тӳрленмӗ... 

 

Сиплесем мана, тӑванӑм! 

 

Вӗрилле вӗтсен кӑварлӑн 

Хура тар шалтан тасалӗ. 

Хытса ларнӑ кӑкӑр анӗ 

Ӑшӑ туйӑмпа вӑранӗ, 

Ӗлӗкрен капланнӑ шарлӑх 

Пӑс пулса вӗҫсе саланӗ... 

 

Сиплесем мана, тӑванӑм, 

Хутса пар мунча, тархасшӑн. 

